چراغاں
حنیف اخگر ملیح آبادی
حصہ دوم
فہرست

6تصوّرات میں بے پردہ آ رہا ہے کوئی


7آ دیکھ بغیرِ دار و رسن اعلانِ مُحبّت آج بھی ہے


8کُچھ تو یکسُوئی تِرا عالمِ یکتائی دے


9اس طرح عہدِ تمنّا کو گزارے جائیے


10کِس لیے قصّۂ غم کہا کیجیے


11یہ بجا کہ پُرسِشِ حال پر مِرے اشک خود ہی ٹپک گئے


12تری نگاہ کچھ اس طرح آزمانے لگے


13لَو مِرے دل کی اُن آنکھوں میں کہاں سے آئی


14جب صبا تک کلی کی بات گئی


15ہ واقعات بھی دیکھے ہیں، چشمِ بینا نے


16میرا ہی رازِ عشق نہ افشا کرے کوئی


17احساں شناس دہر کے کب ہم بھَلا رہے


18عشق میں بے بھَرَم رہ گئے


19شایانِ ستم ہے مگر ایسا بھی نہیں ہے


20سوزِ دروں نہ سلسلۂ چشمِ تر میں ہے


21لائی ہے رنگ فصلِ بہاراں نئے نئے


22مُحبّت میں ایسے بھی لمحات آئے


23دل تڑپتا ہے ملامت کا سزاوار بھی ہے


24آغازِ جنوں کارِ ہُنر کس کے لیے ہے


25لبوں کو تابِ گویائی کہاں ہے


26دل آزاری بانداز پذیرائی بھی ہوتی ہے


27جب وہ ظالم خود مجھے دادِ وفا دینے لگے


28نہ رنگِ رُخ ہی دھُواں دھُواں ہے، نہ کوئی آنسو نکل رہا ہے


29پیہم بہ نگاہِ ناز اُسے کب تیر چلانا آئے ہے


30مُحبّت میں یہ کیا انداز برتا جائے ہے مُجھ سے


31چونک اٹھتا ہے نفس کی بھی صدا سے پہلے


32حاصلِ اشکِ رواں ہو تو غزل ہوتی ہے


33درد یوں بڑھتا ہے اکثر تِرے سمجھانے سے


34حُسن کو اپنا مقابل بھی دکھانا چاہیے


35خلوتِ جاں میں تِرا درد بسانا چاہے


36تم سرِ راہ کبھی مل بھی اگر جاؤ گے


37خوشی سے غم بھی گوارا نہیں کیا میں نے


38میرے ذوقِ جستجو کا امتحاں ہو جائیے


39خود پہ قابو رہے تو بات بنے


40جو ہے تازگی مِری ذات میں، وہی ذکر و فکر چمن میں ہے


41لبِ خاموش پر آنے کو اس کا نام آ جائے


42جب دل خیالِ یار کا محور لگا مُجھے


43جب کوئی مُجھ سے گلے مِل کے جُدا ہوتا ہے




لاکھ حائل ہو سفر کا فاصلہ
ایک ہی رہتا ہے گھر کا فاصلہ
ایک لمحہ کو ذرا جھپکی تھی آنکھ
ہو گیا طے عُمر بھر کا فاصلہ
آپ ہیں مُجھ سے فَقطَ اتنی ہی دُور
دِل سے ہے جتنا نظر کا فاصلہ
مَوسمِ گُل کو ذرا آنے تو دو
کُچھ نہ ہو گا سنگ و سر کا فاصلہ
اِک چراغِ عَزمِ منزل چاہیے
کیا سفر اور کیا سفر کا فاصلہ
بڑھ کے اَے اخگرؔ وہ دل تک آ گئے
پھر بھی قائم ہے نظر کا فاصلہ
٭
تصوّرات میں بے پردہ آ رہا ہے کوئی
حجاب میری نظر سے اُٹھا رہا ہے کوئی
ٹھہر ٹھہر کے نگاہیں مِلا رہا ہے کوئی
سنبھل سنبھل کے مُجھے آزما رہا ہے کوئی
اب اِمتحانِ نظر ہے خُدا ہی خیر کرے
کہ بے نقاب سرِ بزم آ رہا ہے کوئی
یہی کہوں گا کہ میں یاد کر رہا ہوں اُسے
یہ کیوں کہوں کہ مُجھے یاد آ رہا ہے کوئی
کسی کا نام ہے اِک اِک نفس کی دھڑکن میں
بہت قریب ہے شاید بلا رہا ہے کوئی
!یہ حُسن و عشق کا رنگِ تضاد کیا کہیے
بھُلا رہا ہوں مگر یاد آ رہا ہے کوئی
غنیمِ ہوش ہیں چلمن کی آہٹیں اخگرؔ
نہ چھُپ رہا ہے نہ جلوہ دکھا رہا ہے کوئی
٭
آ دیکھ بغیرِ دار و رسن اعلانِ مُحبّت آج بھی ہے
اے دوست مِری خاموشی میں آہنگِ صداقت آج بھی ہے
خاموش ہیں لب، ساکت چہرہ، غم کی وہی صورت آج بھی ہے
اِک شکوۂ ناگفتہ اُن سے از راہِ مُحبّت آج بھی ہے
ہم لاکھ بھُلائیں اُس کو مگر، جاتا ہے کہاں اُلفت کا اثر
کِیا ترکِ تعلّق کام آیا، اُن سے مُحبّت آج بھی ہے
یہ حُسنِ طلب کا حاصل ہے، یا  جُوشِ طلب کی ناکامی
اِک زخم سا اپنے سینے میں اس دل کی بدولت آج بھی ہے
کتنے ہی مَہ و سال آئے گئے آنکھوں نے اُسے دیکھا ہے
وہ قامتِ سادہ اے اخگرؔ رنگوں سے عبارت آج بھی ہے
٭
کُچھ تو یکسُوئی تِرا عالمِ یکتائی دے
تُو ہی تنہا ہے کبھی مُجھ کو بھی تنہائی دے
اجنبی ہوں تو مُجھے تابِ شناسائی دے
کُچھ نہ کُچھ سلسلۂ  شہرتِ رسوائی دے
رہ کے چُپ حالِ دلِ زار سُنانا ہے مُجھے
میرے احساس کو اِک قوّتِ گویائی دے
نگہِ شوق ہے بے تاب قدم بوسی کو
کُچھ تو مہلت مُجھے اے ذوقِ جبیں سائی دے
نہ قفس ہی میں پڑے رہنے سے جی بہلے ہے
نہ رِہا ہونے کی صُورت کوئی دکھلائی دے
مرہمِ جاں نہیں ملتا اگر اخگرؔ کے لیے
زخم ہی کوئی تِرا دستِ مسیحائی دے
٭
اس طرح عہدِ تمنّا کو گزارے جائیے
اُن کو خاموشی کے لہجے میں پُکارے جائیے
عشق کا منصب نہیں آوازۂ لفظ و بیاں
آنکھوں ہی آنکھوں میں ہر شکوہ گزارے جائیے
دیکھیے رُسوا نہ ہو جائے کہیں رسمِ جنوں
اپنے دیوانے کو اِک پتّھر تو مارے جائیے
جذبۂ دل کا تقاضہ ہے کہ بازی جیت لُوں
احتیاطِ عشق کہتی ہے کہ ہارے جائیے
ہوسکے تو دل کی حالت خود ہی آ کر دیکھیے
غیر کی سُنیے نہ کہنے پر ہمارے جائیے
آئنے پر جو گُزرنا ہو گُزر جائے مگر
آپ یُوں ہی زُلفِ برہم کو سنوارے جائیے
کُچھ تو لُطفِ لمسِ آغوشِ تلاطم چاہیے
تا کُجا اخگرؔ کنارے ہی کنارے جائیے
٭
کِس لیے قصّۂ غم کہا کیجیے
بات کوئی نہ سمجھے تو کیا کیجیے
وہ خُدا تو نہیں جو دُعا کیجیے
بُت ہے وہ، بُت سے کیا التجا کیجیے
ابتداء کے لیے انتہا کیجیے
غم دیا ہے تو غم آشنا کیجیے
جَور کی اِنتہا ہو چُکی ہے تو کیا
ازسرِ نو ذرا ابتدا ء کیجیے
اپنے ہی عزم کی روشنی ہے بہت
خضر کا کس لیے آسرا کیجیے
آپ نے عشق کا غم دیا ہے تو پھر
مُہلتِ یک نفس بھی عطا کیجیے
اَبر دریاؤں پر ہی برستا ہے کیوں
دشت پر بارشوں کی دُعا کیجیے
جانتے ہیں وہ اخگرؔ مآلِ وفا
پھر بھی ضد ہے کہ عہدِ وفا کیجیے
٭
یہ بجا کہ پُرسِشِ حال پر مِرے اشک خود ہی ٹپک گئے
مِرے چارہ گر مِرا بس نہ تھا کہ بھرے تھے جام چھلک گئے
وہ ہجومِ جلوۂ و رنگ تھا کہ ملا کسی کو نہ راستہ
یہ ہمیں تھے جو تجھے دیکھنے تِری بزمِ ناز تلک گئے
چلے ہر طرف پھِرے کُو بہ کُو تِری جُستجو تھی وہ جُستجو
کہ ہم اہلِ درد کا ذکر کیا، کئی خضرِ راہ بھٹک گئے
تھا عجیب عالمِ جُستجو، تھی عجیب منزلِ آرزو
وہ مِلا قریب رگِ گلو جسے ڈھونڈ ڈھونڈ کے تھک گئے
مجھے آستاں تِرا مل گیا، مِرا عجز تھا مرا راہنما
جنہیں عاشقی کا غرور تھا، وہ تری گلی میں بھٹک گئے
مِری آرزو کی پُکار تھی، کہ ہوائے موجِ بہار تھی
وہ نظر جو دل کی طرف اُٹھی، تو ہزار درد مہک گئے
مجھے کوئی ناز جبیں نہیں، فقط اخگرؔ اس پہ غُرور ہے
کہ مری جبیں کے جمال سے تِرے نقشِ پا بھی چمک گئے
٭
تری نگاہ کچھ اس طرح آزمانے لگے
کہ درد بڑھ کے مِرا حوصلہ بڑھانے لگے
تیری نگاہ خود اپنی جگہ ہے خاکِ شفا
اگر نہیں تو مِری خاک ہی ٹھکانے لگے
نگاہِ جلوہ طلب کا بھرم نہ کھُل جائے
وہ بے نقاب کہیں سامنے نہ آنے لگے
یہ آرزو تھی کہ اِک لمحہ تجھ سے بات کریں
اس انتظار میں ہم کو کئی زمانے لگے
قفس کا عیشِ اذّیت اٹھائے کون بھَلا
اگر ہوائے چمن سب کو راس آنے لگے
خیالِ کُوچۂ جاناں جو ایک بار آیا
تو بار بار قدم اپنے ڈگمگانے لگے
تلاشِ زیست میں ہم منزلِ حیات سے بھی
گزر گئے ،چلو اچھا ہوا ٹھکانے لگے
اگر وہ زلف کو شانوں پہ اپنے بکھرا دیں
تو رات کیا ہے ستاروں کو نیند آنے لگے
جو بزمِ ناز سے اُٹھّے تو اس طرح اخگرؔ
غبار جیسے سرِ دشت اُڑ کے جانے لگے
٭
لَو مِرے دل کی اُن آنکھوں میں کہاں سے آئی
بات اشاروں کی تھی، لفظوں میں کہاں سے آئی
دِل کے زخموں کو کوئی ٹھیس لگی ہے شاید
پھر یہ سُرخی مِرے اشکوں میں کہاں سے آئی
اب وہ خود پوچھنے آئے ہیں، مِرے دل کا مزاج
یہ روش زُہرَہ جبینوں میں کہاں سے آئی
شامِ غم تھا تیری زُلفوں کا تصوّر پیہم
نیند آخر مِری آنکھوں میں کہاں سے آئی
خلوتِ جاں میں کوئی آکے چھُپا ہے ورنہ
روشنی دل کے دریچوں میں کہاں سے آئی
پوچھتی رہتی ہے جو قیصر و کِسریٰ کے مزاج
شان یہ خاک نشینوں میں کہاں سے آئی
پُرسِشِ حال پہ حیرت ہے مُجھے اے اخگرؔ
یہ مُروّت مِرے اپنوں میں کہاں سے آئی
٭
جب صبا تک کلی کی بات گئی
ساری رنگینیِ حیات گئی
ایک دل کیا گیا محبّت میں
جیسے پہلوُ سے کائنات گئی
ایک لمحے کو اس کی یاد آئی
ایک لمحے میں ساری رات گئی
سُوئے دل جو ابھی اُٹھی بھی نہیں
دُور تک اُس نظر کی بات گئی
موسمِ فکرِ عاقبت آیا
لیجیے خواہشِ نجات گئی
آ گئے وہ رگِ گُلو سے قریب
جستجوئے صفات و ذات گئی
اب مِرے آنسوؤں کا چرچا ہے
شہرتِ دجلہ و فرات گئی
بات تو اُن سے مختصر سی تھی
بات اتنی بڑھی کہ بات گئی
گَرد بھی مِل سکی نہ اے اخگرؔ
کِس طرف عُمرِ بے ثبات گئی
٭
ہ واقعات بھی دیکھے ہیں، چشمِ بینا نے
دلوں میں دشت ہیں آباد، گھر میں ویرانے
اب اور حشر کا عالم ہو کیا خُدا جانے
یہ انتہا ہے کہ اپنے ہوئے ہیں بیگانے
مِرے سکوتِ محبّت کو کوئی کیا جانے
لکھّے ہیں اہلِ قلم نے ہزار افسانے
نہ میکدے کی ضرورت نہ چشمِ ساقی کی
خود اپنے دل کے لہو سے بھرے ہیں پیمانے
نہ گَردِ راہ، نہ چہرے، نہ منزلوں کے نشاں
ہم اپنی رَو میں کہاں آ گئے خُدا جانے
زبانِ شمع سے یہ راز پُوچھ لے کوئی
خود آئے ہیں کہ بُلائے گئے ہیں پروانے
تمہارے شہر میں بس یہ شناخت ہے میری
اِک اجنبی جسے جانے کوئی نہ پہچانے
ہُجُومِ یاس میں روشن ہے اِک چَراغ اُمّید
یہ اِک چَراغ بھی کب تک جلے خُدا جانے
وہ گھر مِرا کہ مِری جشن گاہ تھا اخگرؔ
اسی کو دیکھ کے یاد آ رہے ہیں ویرانے
٭
میرا ہی رازِ عشق نہ افشا کرے کوئی
محفل میں دوسروں کو بھی دیکھا کرے کوئی
نظروں کو بے سبب نہ اُٹھایا کرے کوئی
ماحول کا مزاج بھی سمجھا کرے کوئی
جلوہ خود آئے کھنچ کے سرِ بزم سامنے
ایسی نگاہِ شوق تو پیدا کرے کوئی
دنیا کے غم کو کیوں نہ ہنسی میں اُڑائیے
یہ تیرا غم نہیں کہ گوارا کرے کوئی
آنا تمہارا موت سے پہلے محال ہے
بے موت مر نہ جائے تو پھر کیا کرے کوئی
رنگِ جمال بن کے ٹھہر جائے عکسِ رُخ
آئینہ اس طرح تو نہ دیکھا کرے کوئی
ایک ایک سے تو خود ہی کہا ماجرائے دل
اَب سوچتے ہیں اور چرچا کرے کوئی
دِل جل کے خاک سوزِ تمنّا سے ہو چُکا
اب کیا رہا جو ترکِ تمنّا کرے کوئی
اخگرؔ دیا ہے درد مسیحا نے لادوا
کس کی مجال ہے کہ مداوا کرے کوئی
٭
احساں شناس دہر کے کب ہم بھَلا رہے
تیرے قتیل تیرے شہیدِ ادا رہے
گویا شکستہ ساز تھے، ہم آپ کے حضور
شِکوے گزار آئے مگر بے نوا رہے
وہ ترکِ آرزو نہ سہی آرزو سہی
کوئی دیا تو خلوتِ دل میں جلا رہے
ہیں حاصلِ بہار، گریباں کی دھجّیاں
یہ پھینک دوں تو پھر مرے دامن میں کیا رہے
دل بھی تو اُن کا گھر ہے، نظر بھی تو اُن کا گھر
پنہاں کہیں رہے کہیں جلوہ نُما رہے
دیجیے خراج آبلہ پایانِ شوق کو
کانٹوں کا فرش راہِ وفا میں بچھا رہے
اخگرؔ وہ مہرباں تھے تو دنیا تھی مہرباں
دنیا خفا رہے گی اگر وہ خفا رہے
٭
عشق میں بے بھَرَم رہ گئے
لوگ قامت سے کم رہ گئے
تُجھ پہ کچھ بھی نہ لکھ پائے لوگ
ہاتھ ہی میں قلم رہ گئے
طے ہُوا کب وفا کا سفر
چل کے بس دو قدم رہ گئے
اس طرح آئے وہ سامنے
بن کے آئینہ ہم رہ گئے
ہم نے اُن کا پتہ پا لیا
اور دیر و حرم رہ گئے
زُلف کے پیچ و خم دیکھ کر
وقت کے پیچ و خم رہ گئے
اپنی پلکوں پہ شمعیں لیے
ڈھونڈتے اُن کو ہم رہ گئے
لب پہ اِک پل کو آئی ہنسی
او ر پھر غم ہی غم رہ گئے
اُٹھ کے جاتے بھی اخگرؔ کہاں
کُوئے جاناں مِن ہم رہ گئے
٭
شایانِ ستم ہے مگر ایسا بھی نہیں ہے
دل مائلِ غم ہے مگر ایسا بھی نہیں ہے
کیوں پُرسِشِ احوال پہ آنکھیں نہ بھر آئیں
کچھ درد تو کم ہے، مگر ایسا بھی نہیں ہے
درکار ہیں کچھ اور ابھی اشکِ ندامت
دامن مِرا نم ہے، مگر ایسا بھی نہیں ہے
حالات مِرے سُن کے پگھل سکتا ہے وہ بھی
پتھّر کا صنم ہے مگر ایسا بھی نہیں ہے
کھُل جائے تِرا بندِ قبا تارِ نظر سے
آنکھوں میں تو دم ہے، مگر ایسا بھی نہیں ہے
تسلیم کہ وہ دُشمنِ جاں ہی سہی اخگرؔ
مائل بہ کرم ہے مگر ایسا بھی نہیں ہے
٭
سوزِ دروں نہ سلسلۂ چشمِ تر میں ہے
جو اہتمامِ درد تیری اِک نظر میں ہے
یُوں میرے دل کا درد کسی کی نظر میں ہے
جس طرح آئینہ کفِ آئینہ گر میں ہے
ہیں تنگ اس پہ لفظ و معانی کی وسعتیں
جو وسعتِ ہُنر مِرے عرضِ ہُنر میں ہے
توہینِ بے سبب نے یہ مژدہ دیا مجھے
رُتبہ مِرا بھی کوئی تمہاری نظر میں ہے
رنگِ سحر میں بھی نہیں ملتی کبھی کبھی
وہ ایک روشنی جو اُمّیدِ سحر میں ہے
دیکھیں اب اس سے جام بنے یا کسی کا دل
مٹّی تری زمیں کی کفِ کُوزہ گر میں ہے
یارب عتابِ دوست کا مضموں نہ ہو کوئی
لرزش سی آج گفتگوئے نامہ بر میں ہے
اخگرؔ بساط کوئی ہماری نہیں مگر
'سارے جہاں کا درد ہمارے جگر میں ہے'
٭
لائی ہے رنگ فصلِ بہاراں نئے نئے
ہوتے ہیں چاک روز گریباں نئے نئے
وعدے نئے نئے، کبھی پیماں نئے نئے
پیدا ہوئے ہیں دُشمنِ ایماں نئے نئے
جب بھی اُٹھا کے سر کو چلا کوئی راہرو
نکلے امیرِ شہر کے فرماں نئے نئے
ہم سے نہ پُوچھیے شبِ ہجراں کے واقعات
ہم ہیں اسیرِ زُلفِ پریشاں نئے نئے
یارب جمالِ فکر و متاعِ سُخن کی خیر
ہر روز دیکھتا ہوں، غزل خواں نئے نئے
تبدیلیِ مذاقِ جنوں کُچھ نہ پوچھیے
دامن نئے نئے ہیں، گریباں نئے نئے
!عنوان بن نہ جائیں کسی تازہ زخم کا
دل میں مچل رہے ہیں جو ارماں نئے نئے
اخگرؔ کچھ اور وسعتِ احساس چاہیے
اس دَور میں غزل کے ہیں امکاں نئے نئے
٭
مُحبّت میں ایسے بھی لمحات آئے
لہو ہو گیا دل مگر مُسکرائے
کچھ ایسی ادا سے مقابل وہ آئے
کئی بار اپنے قدم ڈگمگائے
ابھی وہ مِرے دل سے واقف نہیں ہیں
کوئی لا کے آئینہ اُن کو دکھائے
شبِ وعدہ یُوں دل کو سمجھا رہا ہوں
وہ آتے ہی ہوں گے وہ آئے وہ آئے
بہارو خزاں کو بیک وقت دیکھا
میں رویا ادھر وہ اُدھر مُسکرائے
وہ اِک لہر سَو ناخداؤں سے بہتر
سفینہ جو طوفان سے ساحل پہ لائے
بلا سے یہ دل خاک ہو جائے لیکن
زبانِ محبّت پہ اُف تک نہ آئے
زبان سے مِری پہلے سُن لے کہانی
ضروری نہیں ہے تِرا نام آئے
میں وہ رہروِ راہِ الفت ہوں اخگرؔ
جو منزل پہ بھی اپنی منزل نہ پائے
٭
دل تڑپتا ہے ملامت کا سزاوار بھی ہے
یعنی تیر آپ کا اِس پار بھی اُس پار بھی ہے
سامنے طُور بھی ہے اور رسن و دار بھی ہے
دعوتِ دید بھی ہے، جُرأتِ دیدار بھی ہے
آپ تو رشکِ مسیحا ہیں زمانے کے لیے
آپ کے پاس علاجِ دلِ بیمار بھی ہے
اس طرف سایۂ  دیوار نہیں ہے تو نہ ہو
اُس طرف دیکھیے سُورج پسِ دیوار بھی ہے
ہم پہ یہ راز تِرے فتنۂ  قامت سے کھُلا
کچھ تِرا فتنۂ  محشر سے سروکار بھی ہے
تیری رفتار سے کیوں ہو نہ قیامت برپا
تیرے ہمراہ تو خود وقت کی رفتار بھی ہے
خشمگیں ہیں نگہِ  مست کے تیور اخگرؔ
کیا مِری چشمِ تمنّا لبِ اظہار بھی ہے
٭
آغازِ جنوں کارِ ہُنر کس کے لیے ہے
جب سنگ نہیں ہے تو یہ سرکس کے لیے ہے
تیرا تو کسی سے بھی نہ تھا عہدِ محبّت
آنکھوں میں نمی سی یہ مگر کس کے لیے ہے
دیکھا ہے تو کوئی بھی نہیں خلوتِ جاں میں
پھر میری انا سینہ سپر کس کے لیے ہے
زلفوں کو وہ چہرے پہ بکھیرے رہے شب بھر
یہ بھی نہ کھُلا رنگِ سحر کس کے لیے ہے
دیوانے تو سب ہیں یہ کسی نے نہیں سوچا
صحرا بھی ضروری تھا تو گھر کس کے لیے ہے
آنکھوں میں چلے آتے ہیں کیوں اشک مسلسل
تنہا یہ ستاروں کا سفر کس کے لیے ہے
دل تھامے ہوئے سوچ رہا ہوں یہی اخگرؔ
جو آگ لگا دے وہ نظر کس کے لیے ہے
٭
لبوں کو تابِ گویائی کہاں ہے
مُحبّْت ہی محبّت کی زُباں ہے
یہ کس معراج پر دردِ نہاں ہے
لبوں کی مُسکراہٹ بھی فغاں ہے
مِرا غم ہے عیاں، بالکل عیاں ہے
خموشی بھی اِک اندازِ بیاں ہے
یہ دل پتّھر سمجھتے ہیں جسے آپ
یہ پھولوں سے بھی قیمت میں گراں ہے
فضاؤں میں یہ کس نے سانس لی ہے
مہک سی گُلستاں در گُلستاں ہے
!مِرا خاموش چہرہ تکنے والو
تُمہیں اندازۂ طوفاں کہاں ہے
!مُحبّت میں شُمار یکِ نفس بھی
مُسلسل زندگی کا امتحاں ہے
ہیں ایسے لوگ بھی گُلشن میں جن پر
کلی کا اِک تبسّم بھی گراں ہے
میں اخگرؔ دوجہاں کو بھُول جاتا
مگر اُن کی محبّت درمیاں ہے
٭
دل آزاری بانداز پذیرائی بھی ہوتی ہے
غم افزائی کے پردے میں مسیحائی بھی ہوتی ہے
کبھی کثرت برنگِ شانِ یکتائی بھی ہوتی ہے
وہ پردے میں ہیں اور دنیا تماشائی بھی ہوتی ہے
غمِ دل چھُپ نہیں سکتا ہمارے اِک تبسُّم سے
کہ اس دریا کی پایابی میں گہرائی بھی ہوتی ہے
ٹھہر جائے اگر اِک مرحلے پر دل کی بے تابی
یہ بیتابی ہی عنوانِ شکیبائی بھی ہوتی ہے
!نگاہِ شوق کو تم کتنی ہی زنجیریں پہناؤ
قدم بوسی بھی ہوتی ہے جبیں سائی بھی ہوتی ہے
نگاہیں پھیرنے والے پہ نظریں اُٹھ ہی جاتی ہیں
کبھی بیگانگی وجہِ  شناسائی بھی ہوتی ہے
مزہ آنے لگا ہے اضطرابِ عشق میں اخگرؔ
اب اکثر ناشکیبائی، شکیبائی بھی ہوتی ہے
٭
جب وہ ظالم خود مجھے دادِ وفا دینے لگے
کیوں نہ اندازِ ستم اس کا مزا دینے لگے
وار اُسی نسبت سے دل پر اور کچھ گہرے ہوئے
لوگ جتنی دستِ قاتل کو دُعا دینے لگے
ہو کچھ اس انداز سے چارہ گری اے چارہ گر
ہر تبسّم دل کے زخموں کا پتا دینے لگے
ہر قدم پر دیکھ کر سرگرمیء پائے طلب
راہ کے کانٹے بھی ہم کو راستہ دینے لگے
!زخمِ تازہ کی طلب تھی مل گیا مرہم ہمِیں
ہم نے کیا مانگا تھا ہم کو آپ کیا دینے لگے
بُوئے گل کا پیرہن ہے برگِ گُل تو کیا عجب
اپنا دامن بھی تِری بُوئے قبا دینے لگے
جتنی اُمّیدوں کی شمعیں تھیں وہ اخگرؔ بُجھ گئیں
یُوں مجھے وہ اپنے دامن کی ہوا دینے لگے
٭
نہ رنگِ رُخ ہی دھُواں دھُواں ہے، نہ کوئی آنسو نکل رہا ہے
پتہ مگر کربِ آرزو کا میرے تبسّم سے چل رہا ہے
تیرے اشاروں کی روشنی میں زمانہ کروٹ بدل رہا ہے
کہیں کلی کوئی کھِل رہی ہے، تو کوئی گلزار جل رہا ہے
بس اِک تِرے دھیان کی ہوا ہے بس اِک تِری لو لگی ہوئی ہے
عجیب عالم ہے اپنے دل کا، نہ بُجھ رہا ہے، نہ جل رہا ہے
عجب طرح کی یہ کشمکش ہے، عجب ہے یہ انتظارِ پیہم
نہ خود وہ تشریف لا رہے ہیں، نہ موت کا وقت ٹل رہا ہے
قدم قدم پر ہے ایک آہٹ، نفس نفس پر ہے ایک لرزش
مُجھے یہ محسوس ہو رہا ہے، کوئی دبے پاؤں چل رہا ہے
نہ آندھیاں اپنا سر اُٹھائیں، نہ پاؤں موسم کے ڈگمگائیں
ابھی ذرا روک لو نگاہیں، ابھی زمانہ سنبھل رہا ہے
ہر اِک مُسرّت کی تہہ میں اخگرؔ کوئی نہ کوئی اَلَم نہاں ہے
قبائے گُل بھی نچوڑتا ہوں، تو اشکِ شبنم نکل رہا ہے
٭
پیہم بہ نگاہِ ناز اُسے کب تیر چلانا آئے ہے
خود زد پہ دلِ آزار طلب بن بن کے نشانہ آئے ہے
اُلفت میں بہ فیضِ شدّتِ غم ایسا بھی زمانہ آئے ہے
جب عیش و طرب کی شمعوں کو اشکوں سے بُجھانا آئے ہے
پندارِ نگاہِ شوق و طلب اب تیرا خدا ہی حافظ ہے
دل جلوہ طلب ہے اور انہیں جلوہ بھی دکھانا آئے ہے
ہم نے تو بقیدِ ہوش و خرد، تکمیلِ جنوں خود ہی کی تھی
اور آپ سمجھ بیٹھے کہ، ہمیں دیوانہ بنانا آئے ہے
کہتے ہیں مسیحا تم کو مگر، تم زخم کا بھرنا کیا جانو
تم کو تو فقط ان آنکھوں سے اِک زخم لگانا آئے ہے
خود ذات میں اپنی دریا ہے وہ موج کہ جس کو طوفاں سے
کشتی کو بچا کر ساحل کے سینے سے لگانا آئے ہے
وہ باعثِ لُطفِ دید بھی ہے، صد رشک مہ و خورشید بھی ہے
جس ایک نظر کو شمعِ یقیں سینے میں جلانا آئے ہے
دامانِ و گریباں چاک کیے خود ہم نے جنوں میں اے اخگرؔ
اور وہ یہ سمجھتے ہیں کہ انہیں دیوانہ بنانا آئے ہے
٭
مُحبّت میں یہ کیا انداز برتا جائے ہے مُجھ سے
نہ دیکھا جائے ہے مجھ کو، نہ بولا جائے ہے مُجھ سے
یہ بارِ ناتوانی ہے کہ ذوقِ وضعداری ہے
کسی صُورت تِرے در سے نہ اُٹھّا جائے ہے مجُھ سے
سرِ محفل عجب ہے رسمِ آدابِ محبّت بھی
وہ میرے روُبرُو ہیں اور نہ دیکھا جائے ہے مُجھ سے
نہیں ہوتا طلب کی رہگزر میں ہم قدم کوئی
گریزاں خود مِرا سایہ بھی ہوتا جائے ہے مُجھ سے
نگاہِ ساقیِ میخانہ کی گردش قیامت ہے
کہاں ایسے میں پیمانہ اُٹھایا جائے ہے مجھ سے
جُدا وہ ہو رہے ہیں، اور یہ محسوس ہوتا ہے
کہ جیسے زندگی کا ساتھ چھُوٹا جائے ہے مُجھ سے
مزاجِ حُسنِ بے پروا سمجھ میں آئے کیا اخگرؔ
خود اپنے دل کا عالم بھی نہ سمجھا جائے ہے مُجھ سے
٭
چونک اٹھتا ہے نفس کی بھی صدا سے پہلے
دل کا یہ حال نہ تھا عہدِ وفا سے پہلے
عشق کی لوَ طلبِ حسن کی محتاج نہیں
ہم نے چاہا ہے تجھے تیری ادا سے پہلے
دل طلب کرتی ہے جب ہم سے کوئی شوخ نظر
مشورہ کرتے ہیں ہم اپنی انا سے پہلے
یہ الگ بات کہ چُٹکی نہ مِرے دل کی کلی
ورنہ گلشن میں تم آئے تھے صبا سے پہلے
دستِ فطرت نے کوئی نقش بنایا ہی نہ تھا
خاک پر آپ کے نقش کفِ پا سے پہلے
صورتِ شمع جو بُجھتے تو ابد ہو جاتے
ہم کہاں تھے ترے دامن کی ہوا سے پہلے
میری اِک سادہ نگاہی کا اثر ہے ورنہ
کون واقف تھا تِرے رنگِ حیا سے پہلے
تیرا غم، دہر کا غم، عشق کا غم، اپنا غم
موت آئی ہے کئی بار قضا سے پہلے
بزم کو رنگِ سُخن میں نے دیا ہے اخگرؔ
لوگ چُپ چُپ تھے مِری طرزِ نوا سے پہلے
٭
حاصلِ اشکِ رواں ہو تو غزل ہوتی ہے
درد آنکھوں کی زباں ہو تو غزل ہوتی ہے
صبح ہونے کا گُماں ہو تو غزل ہوتی ہے
تم سرِ خلوت جاں ہو تو غزل ہوتی ہے
نظم کشمیر کی جھیلوں پر بھی ہوسکتی ہے
تیری آنکھوں کا گُماں ہو تو غزل ہوتی ہے
ایک اِک شعر چمکتا ہے سِتارے کی طرح
سامنے حُسنِ بُتاں ہو تو غزل ہوتی ہے
بات ہی کیا ہے اگر آنکھ کے آنسو تھم جائیں
درد ہر لحظہ رواں ہو تو غزل ہوتی ہے
بات تو جب ہے کہ ہرسانس سے لَو اُٹھنے لگے
روشنی دل میں نِہاں ہو تو غزل ہوتی ہے
آب آ جاتی ہے گلہائے سُخن میں کُچھ اور
حُسن بھِی گریہ کِناں ہو تو غزل ہوتی ہے
اپنے احساس کو لفظوں میں سموئے اخگرؔ
ہر نفس زمزمہ خواں ہو تو غزل ہوتی ہے
٭
درد یوں بڑھتا ہے اکثر تِرے سمجھانے سے
جس طرح شمع کی لَو بڑھتی ہے اُکسانے سے
لوگ مِلنے کو چلے آتے ہیں دیوانے سے
شہر کا ایک تعلّق تو ہے ویرانے سے
گردشِ چشم ہی کافی ہے تِری اے ساقی
مُجھ کو صہبا سے غرض کوئی نہ پیمانے سے
رونقِ شہر پر ایسا نہ ہو حرف آئے کہیں
بات صحرا کی نہ کیجیے کبھی دیوانے سے
بارہا شمع کو جلتے ہوئے دیکھا لیکن
جانے کیوں ہم کو عقیدت رہی پروانے سے
سُرخیء گُل سے عبارت ہے تِرا رنگِ حیا
کام لیتا ہوں حقیقت کا میں افسانے سے
چشمِ ساقی کہیں برہم تو نہیں ہے اخگرؔ
لوگ کیا سوچ کے لوٹ آئے ہیں میخانے سے
٭
حُسن کو اپنا مقابل بھی دکھانا چاہیے
ایک آئینہ کہیں سے ڈھونڈ لانا چاہیے
حُسن کی نظریں اچانک اُٹھ گئیں دل کی طرف
عشق کو اس حادثہ پر مُسکرانا چاہیے
دُشمنوں سے رہ گئی محفوظ اپنی زندگی
اس مُہم پر دوستوں کو آزمانا چاہیے
ہم نے یہ مانا محبّت کارِ یَک لمحہ سہی
لیکن اس لمحے کی وسعت کو زمانہ چاہیے
ہر قدم پر تیرا جلوہ دیکھنے کے واسطے
چشمِ حیرت کو نیا آئینہ خانہ چاہیے
صرف ہم پر ہی نہیں فرض اخگرؔ اُسکی یاد
آخر اُس کو بھی ہماری یاد آنا چاہیے
٭
خلوتِ جاں میں تِرا درد بسانا چاہے
دِل سمندر میں بھی دیوار اُٹھانا چاہے
پردہ داریِ مُحبّت کو نبھانا چاہے
دل میں چھُپ کر وہ کہاں سامنے آنا چاہے
اس کے دامن پر بکھر جائے ستاروں کی طرح
!خامُشی حال اگر اپنا سُنانا چاہے
اس سے کیا کوئی کرے آگ بُجھانے کا سوال
وہ تو جذبات میں بس آگ لگانا چاہے
عشق کو فرش بھی کانٹوں کا گوارا ہے مگر
حُسن ہر حال میں اِک آئنہ خانہ چاہے
حُسنِ برہم کے منانے کو ہیں صدیاں درکار
!روز اِک ترکِ تعلّق کا بہانہ چاہے
بن گیا میری محبّت کا حریف اے اخگرؔ
میں جسے چاہوں، اُسی کو یہ زمانہ چاہے
٭
تم سرِ راہ کبھی مل بھی اگر جاؤ گے
اِک نیا زخم عطا کر کے گزر جاؤ گے
شدّتِ غم نظر انداز تو کرجاؤ گے
لیکن اے دوستو اندر سے بکھر جاؤ گے
خواب شرمندۂ تعبیر کہاں ہوتا ہے
صرف آنکھوں میں لیے خوابِ سحر جاؤ گے
بات سادہ سی ہے نظروں میں چڑھو گے کیونکر
تم جو خاکم بدہن دل سے اُتر جاؤ گے
ہاں یونہی عالمِ آرائشِ مژگاں جو رہا
تم تو نشتر کی طرح دل میں اُتر جاؤ گے
خوب جی کھول کے یارو غمِ دُنیا پہ ہنسو
گرہنسی لب پہ نہ آئے گی تو مر جاؤ گے
ہم سے کیوں دار و رسن پوچھ رہے ہیں اخگرؔ
بزمِ جاناں سے اُٹھو گے تو کدھر جاؤ گے
٭
خوشی سے غم بھی گوارا نہیں کیا میں نے
یہ اور بات کہ شکوہ نہیں کیا میں نے
کسی سے ذکرِ تمنّا نہیں کیا میں نے
تمہاری بات کو ہلکا نہیں کیا میں نے
نفس نفس پہ کوئی میرے ساتھ ساتھ رہا
سفر حیات کا تنہا نہیں کیا میں نے
فقط انہی کے تبسّم کا تذکرہ آیا
گُلوں کا ذکر بھی گویا نہیں کیا میں نے
غلط ہے عشق میں اظہارِ آرزو کا سوال
یہ ننگِ عشق گوارا نہیں کیا میں نے
مِری نگاہ تک آئے ہزار غُنچہ و گُل
تمہارے زخم کا سودا نہیں کیا میں نے
اُسی نے زخم ہمارے رفو کیے اخگرؔ
کسی کو اپنا مسیحا نہیں کیا میں نے
٭
میرے ذوقِ جستجو کا امتحاں ہو جائیے
ذرّے ذرّے سے عیاں ہو کر  نِہاں ہو جائیے
بے طلب آ جائیے، اور جاوداں ہو جائیے
میرے پہلو میں بہارِ بے خزاں ہو جائیے
جب طبیعت کچھ حقیقت آشنا ہونے لگے
داستاں در داستاں در داستاں ہو جائیے
قابلِ اظہار ہو جائے اگر بے مائیگی
صورتِ شبنم گُلوں پر نوحہ خواں ہو جائیے
آئیے کچھ اس طرح نظریں جھُکا کر سامنے
آئینہ دارِ نگاہِ دوستاں ہو جائیے
وہ نظر تو دفعتاً اُٹھّے گی اخگرؔ ،پہلے آپ
قابلِ احسانِ مرگِ ناگہاں ہو جائیے
٭
خود پہ قابو رہے تو بات بنے
کچھ بتائیے بنے تو بات بنے
دل اگر دل بنے تو بات بنے
درد حد سے بڑھے تو بات بنے
بات کرنے سے بات بگڑی تھی
تُو اگر چُپ رہے تو بات بنے
حُسن ہمراز کی تلاش میں ہے
عشق آگے بڑھے تو بات بنے
اُس کا دل بھی کسی پہ آ جائے
وہ بھی آہیں بھرے تو بات بنے
شمع تو روز جلتی رہتی ہے
ہاں اگر دل جلے تو بات بنے
صبر کی کوئی انتہا تو نہیں
انتہا ہو چکے تو بات بنے
خود کو اخگرؔ جو آپ کہتے ہیں
ساری دنیا کہے تو بات بنے
٭
جو ہے تازگی مِری ذات میں، وہی ذکر و فکر چمن میں ہے
کہ وجود میرا کہیں بھی ہو، مِری رُوح میرے وطن میں ہے
وہ سُرور نکہتِ گُل میں ہے، نہ وہ کیف صحنِ چمن میں ہے
جو ادائے نزہتِ جانفزا ترے اِک لطیف سُخن میں ہے
تری یاد کی یہ حسیں رمق جو نِکھر رہی ہے شفق شفق
نہ جمالِ غنچہ و گل میں ہے، نہ ہوائے سروسمن میں ہے
جو کشود کارِ طلسم ہے تو فقط ہمارا ہی اسم ہے
وہ گِرہ کسی سے کھُلے گی کیا، جو تِری جبیں کی شکن مِلیں ہے
یہ مِرے جنوں کے ہیں ولولے کہ چلا ہوں ہاتھ پہ سرلیے
یہ مِرے قدم ہی کی چاپ ہے جو دھمک سی دارورسن میں ہے
یہ وجودِ عشق کی شعلگی، یہ بہار آتشِ عشق کی
ہے مِرے لہو میں رچی ہوئی، مِرے تن میں ہے مِرے من میں ہے
جسے کہیے عشق کی شعلگی، وہ ہے اخگرؔ اپنی حیات میں
ہے جو میرے دل میں دبی ہوئی، وہی آگ میرے سُخن میں ہے
:نوٹ: اگرچہ مطبوعہ "چراغاں" کے دونوں ایڈیشنوں میں مندرجہ ذیل شعر موجود نہیں، جناب صوفی اخگر نے یومِ سرسید مشاعرہ، 2007، میں یہ سنایا
جسے کہیے حاصلِ زندگی، وہ عظیم منصبِ بندگی
تیری جستجو، تیری آرزو، تیرے عشق، تیری لگن میں ہے
٭
لبِ خاموش پر آنے کو اس کا نام آ جائے
مگر ضبطِ مُحبّت پر نہ کُچھ الزام آ جائے
خدا معلوم میں کیوں اس کو ناکامی سمجھتا ہوں
کسی رہرو کو منزل پر اگر آرام آ جائے
اسی اُمّید پر چلتا ہوں رُک رُک کر سُوئے منزل
نہ جانے کس قدم پر آپ کا پیغام آ جائے
اسی اُلجھن میں اُس نے اپنے رُخ پر ڈال دیں زُلفیں
کسی صورت سحر کو اعتبارِ شام آ جائے
!مجھی پر ہے سرِ محفل نگاہِ ساقیٔ رنگیں
کہیں چھُٹ کر نہ ہاتھوں سے زمیں پر جام آ جائے
وہ دِل عرشِ مُعلّیٰ پر جگہ پانے کے قابل ہے
جو اس خود کام دنیا میں کسی کے کام آ جائے
اسی اُمّید پر بیٹھے ہیں اخگرؔ بزمِ رنداں میں
کہ ساقی کے لبوں پر شاید اپنا نام آ جائے
٭
جب دل خیالِ یار کا محور لگا مُجھے
ہر لمحۂ حیات مُنوّر لگا مجھے
اپنی بُلندیوں سے جو کمتر لگا مُجھے
وہ قد میں آسماں کے برابر لگا مُجھے
اللہ رے تلاطُمِ احساسِ تشنگی
جو بھی سَراب تھا، وہ سمندر لگا مُجھے
آنکھوں سے بہہ گیا جو وہ اِک سیلِ اشک تھا
جو دل میں رہ گیا، وہ سمندر لگا مُجھے
جس سے ملی دلوں کے اندھیروں کو روشنی
ساغر وہ آفتاب سے بہتر لگا مُجھے
لا حاصلی کے گرد اُمّیدوں کا دائرہ
بیوہ کی چُوڑیوں کا مُقدّر لگا مُجھے
مَنسُوب جس کی خاک سے تھیں خاکساریاں
اس راہ کا فقیر بھی افسر لگا مُجھے
کتنا جنُوں نواز تھا ماحولِ کُوئے یار
اخگرؔ ہر ایک سمت سے پتّھر لگا مُجھے
٭
جب کوئی مُجھ سے گلے مِل کے جُدا ہوتا ہے
ہر نفس میرے لیے ایک سزا ہوتا ہے
آدمی اپنی ہی صورت پہ فِدا ہوتا ہے
یہ بھی ایک عالمِ تسکینِ انا ہوتا ہے
آپ جب پُرسِشِ احوال کو آ جاتے ہیں
درد کچھ اور سِوا اور سِوا ہوتا ہے
بات تو جب ہے کہ میخانے کی رُت بھی بدلے
صرف پیمانہ بدل دینے سے کیا ہوتا ہے
کس پریشاں کے لیے جائے گا خوشبو کا پیام
زُلف سے مشورۂ بادِ صبا ہوتا ہے
صرف آنسوہی جوابِ غمِ دوراں تو نہیں
اِک تبسُّم سے بھی یہ فرض ادا ہوتا ہے
دلِ پہ اِک چوٹ سی لگتی ہے ضرور اے اخگرؔ
شاخ سے جب بھی کوئی پھُول جُدا ہوتا ہے
٭
٭٭٭

